Тыл хезмәткәре белән очрашу.
Бөек Җиңүнең 70 еллыгы уңаеннан Туймәт төп белем мәктәбенең башлангыч сыйныф укучылары һәм җитәкчеләре тыл хезмәткәре Кәримова Минсрур Шәмсетдин кызы белән очрашуга бардылар. Минсрур апа сугыш елларында ничек итеп 10 яшьлек балаларның Кадидан чана белән икмәк ташулары, “сложный” комбайнында икмәк сугулары турында сөйләде. Балалар үзләрен кызыксындырган сорауларны бирделәр. Тыл хезмәткәре бу чорның өлкәннәр өчен генә түгел, сабый һәм үсмер балалар өчен дә авыр һәм тетрәндергеч булуы турында истәлекләр сөйләде.

Габдрәхим бабай хәзерге тормышка шатланып туя алмый.
Бөек Ватан сугышы тәмамлануга 70 елга якын вакыт узып китсә дә, аның авырлыгын үз җилкәсендә татыган Габдрәхим Фәйзерахман улы бүген 7 нче сыйныф укучылары белән очрашуда ул көннәрне күз яшьләре белән искә алды. Әтисе сугышка киткәндә,12 яшьлек булган малай  әнисенең төп ярдәмчесе булып кала. Алай гына да түгел, авылда калган хатын – кызлар белән беррәттән хезмәт фронтында эшли. Яз көне 30 километр ераклыктагы авыллардан чана белән орлык ташумы, ат белән җир сукалау, урак уру, урман кисүдә өлкәннәр белән тигез хезмәт куя.

  Сугыш тәмамланганнан соң да аңа әле әтиле булу бәхете эләкми, әтисе – Фәйзерахман бабай 43 нче елда вафат була. 

Габдрәхим абый сугыштан соң тракторчылар курсын тәмамлап, мактаулы хезмәт юлын үтә. 44 еллык механизаторлык стажы бар. Хезмәтен дә бәяләгәннәр. Мәскәүдә узган авыл хезмәтчәннәре слётында катнаша. Күп тапкырлар авыл советына һәм район советына депутат итеп сайлана. Механизатор буларак, аның  хезмәтен “Кызыл байрак “ ордены белән бәялиләр.

Тормыш иптәше Кәримә апа белән 60 ел гомер итәләр.Җиде бала үстергәннәр, уллары, да үзе кебек механизатор хезмәтен үз иткәннәр. Габдрәхим абыйлар бүгенгесе көндә уллары Тәлгать тәрбиясендә яшиләр. 86 яшен тутырып килүче Габдрәхим абыйның, хәлләрен белергә килгән 7 нче сыйныф укучыларына үзенең төпле фикерен һәм киңәшен әйтте. Дөньялар тыныч, имин булсын, ятимлекне, ачлык-ялангачлыкны күрмәгез, хезмәтне яратыгыз, яхшы укыгыз дип, ул үзенең сүзен тәмамлады.Укучылар исә аңа рәхмәт әйтеп, якынлашып килүче бәйрәм - Ватанны саклаучылар көне белән котлап исәнлек – саулык, тыныч тормышта  матур картлык теләделәр.

Тыл ветеранында кунакта.
5 нче сыйныф укучылары сыйныф җитәкчеләре Гиниятуллина Роза Габдрәшит кызы белән тыл ветераны Ихтисамова Әсма апада кунакта булдылар. "Бер утыру - үзе бер гомер", - ди.

Әсма әбиләре балаларны якты йөз белән каршы алды, сугыш вакыты истәлекләре белән бик теләп уртаклашты. Балаларга шушы матур, тыныч көннәрнең кадерен белеп, рәхәтен тоеп, шатлык-куанычлар белән генә яшәүләрен теләде. 

Бүгенге көнеңә сөенеп, чиста, җылы өйдә олы малае тәрбиясендә гомер кичерүче Әсма апага нык исәнлек-саулык, тыныч картлык телибез.

Сугыш һәм тыл ветераннарын онытмыйк!
6 нчы сыйныф укучылары җитәкчеләре Сафина Кадрия Ильяс кызы белән берлектә тыл батыры Ишмөһәммәтова Тәскирә әбинең хәлен белергә бардылар.

Бөек Ватан сугышы вакыйгалары торган саен ерагая бара.  Ветераннар сафы да елдан-ел сирәгәя. Тик ул вакыйгалар, Бөек Җиңүне яулашкан фронт һәм тыл батырлары безнең хәтерләрдән беркайчан да җуелырга тиеш түгел. 

Ветераннар. Тыл ветераннары

Кадерләрен белик аларның.

Күргәннәрен тыңлап, язып алыйк,

Тарихларга кертик даннарын.

Өйләренә барыйк батырларның

Толлар хәлен белү сәваплы.

Мендәрләрен рәтлик, чәйләр бирик

Алар өчен дә без җаваплы.

Тыл батыры белән чираттагы очрашу.
8 нче сыйныф җитәкчесе Шиһапова Рәмилә   укучылары белән тыл батыры Галимова Факия апа белән очраштылар. Факия апа  сугыш елларында  күргәннәрен бәйнә-бәйнә сөйләде. Укучылар үзләрен кызыксындырган сорауларны бирделәр. Факия апага безнең белән очрашу кызыклы булса да, үткән хатирәләр аның күңелен кабат сызланырга мәҗбүр иттеләр. Бүгенге көн вакыйгалары белән дә Факия апа кызыксынып яши. Район , республика, дөнья яңалыклары турында  да фикер алыштык. Факия апа белән очрашу бик җылы булды.

Җирдә таңнар мәңге аяз булсын!

Ул- һәркемнең уе, теләге.

Яшәү чыганагы-икмәк,

Ә тынычлык-

Бу тормышның ныклы терәге!

Мөнирә әби картлыкка бирешмәскә тырыша.
13 нче март көнне, сыйныф җитәкчесе Сагирова Ландыш Мөҗип кызы һәм 9 нчы сыйныф укучылары, тыл ветераны Кәримова Мөнирә апа янында очрашуда булдылар. Укучы балаларга Мөнирә апа үзләренең бала чаклары, үсмер вакытларының бик авыр чорга туры килүе хакында сөйләде. “Өлкән яшьтәгеләр, зур абый - апалар белән беррәттән бөтен авыр эшләрне дә эшләргә туры килде, - ди ул. Әмма укуны калдырмадык, укырга бару, мәктәптә белем алу безнең иң зур куанычыбыз иде. Хәзерге тормыш оҗмах бит ул, балалар, кияргә киемегез, ашарга җаныгыз теләгән ризык бар. Сезгә укудан кала бер нинди дә эш юк. Тырышып укыгыз, без күргән авырлыкларны, мохтаҗлыкларны беркемгә дә, беркайчан да күрергә язмасын. Илләр, көннәр тыныч булсын иде!”  - дип барыбызга да рәхмәтен әйтеп изге теләкләрен теләде Мөнирә апа. Ул үзенең улы Атлас, килене Алсу тәрбиясендә яши. Оныклар әбиләренә моңсуланып утырырга бирмиләр. Читтә яшәүче балалары кайтып һәрвакыт әниләренең хәлен белеп торалар.

Үлән күмәчләре ашасак та,

Сыкранмыйча тарттык ил йөген.

“Сукыр ут”та шигырь ятлаганны

Хәтерлибез әле без бүген.

Әтиләрсез калган көннәребез

Шәүлә булып калды ут аша.

Киләчәкнең барыр маяклары

Безнең балачакка тоташа.

